
SALUTASI (akan diberikan pada 5 Julai 2026) 

 

MUKADIMAH 
 

ASSALLAMMUALAIKUM WARRAMAHTULLAHI WABARAKATUH, 

SALAM SEJAHTERA DAN SALAM MALAYSIA MADANI 

 

KATA ALUAN 

1. Pertama sekali, marilah kita merafakkan setinggi-tinggi kesyukuran ke 

hadrat Allah SWT atas limpah rahmat dan inayah-Nya yang 

memungkinkan kita berhimpun pada hari ini dalam Majlis Perasmian 

Program Jelajah TVET MARA Peringkat Negeri Johor 2026 

bertempat di EduCity Sports Complex, Iskandar Puteri. 

 

2. Saya ingin merakamkan apresiasi saya kepada rakan-rakan 

pelaksanaan, khususnya Yayasan Pelajaran MARA (YPM), MARA 

Negeri Johor dan Jabatan Pendidikan Negeri Johor yang telah 

bertungkus-lumus memastikan kelancaran program ini.  

 

3. Ucapan tahniah juga kepada semua Sahabat dan Sekretariat YPM 

yang turut sama menjayakan program ini. Saudara-saudari sekalian 

adalah barisan hadapan dalam perjuangan kita untuk memastikan 

pendidikan dan ilmu pengetahuan dapat sampai kepada setiap anak 

bangsa, khususnya generasi muda di seluruh pelusuk tanah air.  

 

 



JOHOR SEBAGAI PUSAT STRATEGIK PEMBANGUNAN NEGARA & 

KEPERLUAN TVET 

4. Johor hari ini berada pada kedudukan yang amat strategik dalam 

landskap pembangunan ekonomi negara. Negeri ini bukan sahaja 

menjadi pintu masuk utama Malaysia ke rantau ASEAN melalui 

hubungannya dengan Singapura, malah telah berkembang sebagai 

antara destinasi pelaburan paling dinamik dalam sektor pembuatan, 

logistik, ekonomi digital, pusat data, tenaga boleh diperbaharui, 

semikonduktor serta industri berteknologi tinggi. 

  

5. Namun, saudara dan saudari sekalian, pelaburan tidak akan memberi 

manfaat sepenuhnya sekiranya kita tidak mempunyai modal insan 

yang mampu memenuhi keperluan industri. Kita boleh membina kilang 

yang canggih, pusat data bertaraf dunia atau hab logistik moden. 

Tetapi tanpa tenaga kerja yang memiliki kemahiran teknikal, 

penguasaan teknologi dan disiplin profesional, segala pelaburan 

tersebut tidak akan mencapai potensi sepenuhnya. 

 

6. Sebab itulah Kerajaan melihat pembangunan ekonomi dan 

pembangunan modal insan sebagai dua perkara yang tidak boleh 

dipisahkan. Dalam konteks Johor, keperluan terhadap tenaga kerja 

mahir semakin meningkat. Industri kini memerlukan juruteknik 

automasi, pakar robotik, juruelektrik, juruteknik penyelenggaraan, 

tenaga mahir dalam bidang semikonduktor, teknologi digital, 

kecerdasan buatan (AI), keselamatan siber, teknologi hijau serta 

pelbagai bidang teknikal yang lain. Inilah pekerjaan masa hadapan. 



7. Atas dasar itulah, saya menilai bahawa pemilihan negeri ini sebagai 

lokasi pelaksanaaan Jelajah TVET adalah satu keputusan yang amat 

tepat dan sangat bertepatan dengan keperluan semasa negeri ini. 

 

PENGIKTIRAFAN KEPADA KEPIMPINAN KERAJAAN NEGERI JOHOR 

 

8. Dalam ruang ini, saya ingin merakamkan penghargaan kepada 

Kerajaan Negeri Johor di bawah kepimpinan YAB Dato’ Onn Hafiz 

Ghazi yang telah menunjukkan iltizam yang tinggi dalam memacu 

agenda pembangunan negeri. Dalam tempoh beberapa tahun 

kebelakangan ini, Johor telah memperlihatkan perkembangan yang 

cukup baik melalui pelaksanaan agenda Maju Johor 2030. 

  

9. Agenda ini bukan sahaja memberi tumpuan kepada pertumbuhan 

ekonomi, malah turut menekankan pembangunan modal insan, 

kesejahteraan rakyat dan kemampanan. Inisiatif Zon Ekonomi Khas 

Johor-Singapura yang diperkenalkan oleh Kerajaan Negeri Johor 

telah membuka peluang yang amat besar kepada negeri ini untuk 

muncul sebagai hab pelaburan, perdagangan dan inovasi yang 

bertaraf antarabangsa. 

 

10. Saya melihat kesungguhan Kerajaan Negeri dalam memperkasa 

pendidikan, latihan kemahiran dan TVET sebagai langkah yang tepat 

bagi memastikan anak-anak Johor mempunyai keupayaan untuk 

mengisi peluang pekerjaan berkualiti tinggi yang bakal diwujudkan 

hasil daripada pembangunan ekonomi negeri ini. Pendekatan inilah 



yang akan memastikan manfaat pembangunan dapat dirasai secara 

langsung oleh rakyat Johor. 

 

11. Tahniah saya ucapkan kepada Kepimpinan Negei Johor yang diterajui 

oleh YAB Dato’ Onn Hafiz bin Ghazi. 

 

LATAR BELAKANG JELAJAH TVET MARA NEGERI JOHOR 

 

12. Saya dimaklumkan, Program Jelajah TVET MARA Negeri Johor tahun 

ini direncana secara menyeluruh dan meluas merangkumi 50 Dun 

terpilih di negeri Johor melibatkan 12 program yang telah bermula 

pada 30 Jun dan akan tamat pada 7 Julai 2026.  

 

13. Pendekatan jelajah ini menandakan komitmen tinggi kerajaan melalui 

agensi seperti MARA dan YPM untuk membawa maklumat, peluang 

dan akses kepada pendidikan kemahiran terus ke kawasan-kawasan 

komuniti, termasuklah di Daerah Johor Bahru yang menjadi antara 

pusat pertumbuhan belia terbesar di negeri Johor.  

 

14. Fokus program ini dirangka untuk memberi manfaat langsung kepada 

segmen belia yang dikenal pasti sedang berada pada tahap penentuan 

masa depan.  

a. Pertamanya, belia Johor berumur 18 – 20 tahun, yang baru 

menamatkan persekolahan dan sedang mencari laluan 

pendidikan atau pekerjaan yang paling sesuai dengan potensi 

mereka. 

 



b. Kedua, anak-anak Skuad YPM yang merupakan kelompok belia 

berdaya kepimpinan dan menjadi aset komuniti. Mereka ini 

memerlukan laluan kemahiran yang jelas untuk membantu 

mereka mencorakkan masa depan negara. 

 

c. Ketiga, lepasan sekolah yang belum menyambung pengajian 

dan masih mencari platform pembangunan yang sesuai. 

 

d. Keempat, belia yang mencari kemahiran kerja secara pantas, 

sama ada dalam bidang teknikal, vokasional dan industri moden. 

 

15. Pendekatan yang tersusun ini menunjukkan usaha semua pihak 

terutamanya MARA dan YPM untuk tidak membiarkan mana-mana 

belia Johor terpinggir daripada peluang pembangunan kerjaya. 

Tahniah dan Syabas saya ucapkan kepada MARA dan YPM atas 

inisiatif yang begitu baik ini! 

 

KEPENTINGAN TVET DALAM PEMBANGUNAN NEGARA 

 

16. Dalam suasana dunia yang semakin berasaskan teknologi, keperluan 

kepada tenaga kerja mahir telah mengatasi permintaan kepada tenaga 

kerja separa mahir. Persepsi bahawa TVET adalah laluan kedua telah 

lama ditinggalkan. Hari ini, TVET berdiri sebagai laluan kerjaya yang 

berprestij, yang kini menjadi pilihan utama pelajar-pelajar di seluruh 

dunia. Seperti yang saya selalu tekankan dalam pelbagai forum, 

termasuk semasa Dialog Polisi Serantau ASEAN “TVET untuk 



Kemajuan Luar Bandar dan Wilayah”, TVET bukanlah pilihan kedua. 

Ianya adalah landasan utama untuk peluang ekonomi, pembangunan, 

masyarakat dan transformasi negara.  

  

17. Statistik semasa telah menunjukkan pertumbuhan positif penyertaan 

pelajar dalam bidang TVET. Pada tahun 2025, tercatat seramai 

500,000 orang peserta TVET berdaftar di 1,398 institusi TVET di 

seluruh negara. Kadar kebolehpasaran graduan TVET mencapai 94 

hingga 96 peratus, antara yang tertinggi dalam mana-mana sektor 

pendidikan. Satu mesej yang jelas untuk disampaikan kepada pelajar 

dan ibu bapa pada hari ini. 

 

18. Negara kini mempunyai lebih daripada 1,300 institusi TVET yang 

menawarkan pelbagai bidang kemahiran. Menjelang RMK-13, 

kerajaan menyasarkan 70 peratus enrolmen TVET sebagai strategi 

memperkukuh tenaga kerja negara. Dengan angka-angka ini, jelaslah 

TVET merupakan teras penting pembangunan ekonomi negara dan 

bukan lagi laluan alternatif. 

 

19. Kerajaan juga kini sedang mempertimbang untuk menubuhkan 

Suruhanjaya TVET khas (TVET Commission) sebagai sebahagian 

daripada reformasi, untuk memperkukuh tadbir urus dan 

mempertingkat sinergi agensi dalam sektor TVET seperti MARA dan 

YPM. Ini akan memastikan bahawa dasar, perancangan dan 

pelaksanaan TVET di seluruh negara termasuklah Johor lebih 

tersusun dan berkesan. 

 



PERANAN MARA DAN INSTITUSI TVET DI BAWAH MARA 

 

20. Salah satu aset paling kritikal dalam landskap TVET Malaysia ialah 

Institusi di bawah MARA seperti 

a. Institusi Kemahiran MARA (IKM) – menawarkan kursus 

kemahiran teknikal pada peringkat sijil 

b. Kolej Kemahiran Tinggi MARA (KKTM) – memberikan latihan 

lebih mendalam dan menawarkan diploma kemahiran 

c. MARA-Japan Industrial Institute (MJII) – fokus kepada industri 

perkilangan dan automasi 

d. Kolej Poly-Tech MARA (KPTM) – menawarkan pelbagai 

program diiktiraf MQA yang memenuhi keperluan semasa 

industri. 

e. serta banyak lagi program TVET peringkat universiti seperti 

UniKL 

 

21. Peranan MARA dalam bidang TVET amatlah besar, bukan sahaja 

melatih pelajar, tetapi membina ekosistem lengkap yang meliputi 

latihan, sokongan kewangan, peluang pekerjaan dan jaringan industri. 

Keseluruhan rangkaian institusi MARA ini menjadikan MARA antara 

penyumbang terbesar kepada tenaga kerja berkemahiran tinggi di 

Malaysia. Program pada hari ini merupakan kesinambungan usaha 

MARA, YPM bersama Kerajaan untuk membawa maklumat, peluang 

dan inspirasi secara langsung kepada pelajar dan komuniti khasnya di 

negeri Johor. 

 

 



KOMITMEN KERAJAAN DAN HARAPAN 

 

22. Kerajaan Persekutuan melalui Majlis TVET Negara di bawah 

kepimpinan saya sebagai Pengerusi amat komited untuk terus 

memperkukuh infrastruktur TVET, memperluas akses dan menyokong 

laluan kerjaya TVET yang berkualiti. 

 

23. Kita menilai penubuhan Suruhanjaya TVET sebagai satu langkah 

besar ke arah tadbir urus yang lebih baik, memastikan dana standard 

dan kursus TVET diselaraskan dan diurus secara lebih profesional dan 

strategik. 

 

24. Saya juga menyeru semua ibu bapa, komuniti setempat, pemimpin 

sekolah dan wakil belia di Johor untuk memanfaatkan Jelajah TVET 

MARA ini sepenuhnya. Jadikan ia bukan sekadar pameran atau 

ceramah, tetapi titik permulaan dialog tentang masa depan kerjaya 

anda, potensi negeri ini dan peranan TVET dalam membina Johor 

yang lebih kompeten dan berdaya saing. 

25. Kepada seluruh pelajar yang ada di negeri Johor serta yang menyertai 

jelajah pada hari ini, saya ingin berpesan kepada anda semua, 

 

Pertama, jangan takut memilih laluan TVET. Pilihlah bidang yang 

benar-benar sepadan dengan minat, bakat dan potensi diri. Dunia hari 

ini tidak lagi menilai kejayaan berdasarkan laluan pendidikan semata-

mata, tetapi berdasarkan kebolehan seseorang untuk mencipta nilai 

melalui ilmu dan kemahiran yang dimilikinya. 

 



Kedua, rebutlah peluang yang sedang terbuka luas di hadapan kita. 

Johor sedang berkembang sebagai hab pelaburan, teknologi dan 

industri berimpak tinggi. Peluang pekerjaan akan terus bertambah, 

tetapi peluang itu hanya akan menjadi milik mereka yang bersedia 

dengan ilmu, kemahiran dan sikap yang cemerlang. 

 

Ketiga, jadilah generasi yang berintegriti, berdisiplin dan sentiasa 

dahagakan ilmu. Kemahiran akan membuka pintu kerjaya, tetapi nilai 

dan akhlak akan menentukan sejauh mana kita mampu melangkah 

serta mengekalkan kejayaan. 

 

PENUTUP 

 

26. Negara sedang membuka lebih banyak peluang melalui agenda TVET. 

MARA menyediakan laluan dan ekosistem yang berkualiti. Kini, 

terpulang kepada anak-anak semua untuk merebut peluang ini, 

membina masa depan yang lebih baik dan menjadi generasi yang 

memacu kemajuan Johor serta Malaysia. 

 

27. Saya yakin, Johor bukan sahaja akan menjadi pusat pertumbuhan 

ekonomi negara, malah akan menjadi negeri yang melahirkan bakat-

bakat TVET bertaraf dunia. Dan saya percaya, sebahagian daripada 

bakat tersebut berada di hadapan saya pada hari ini. 

 

28. Akhir kata, saya ingin merakamkan sekali lagi penghargaan kepada 

semua pihak yang menjayakan Jelajah TVET MARA Negeri Johor, 

terutamanya YPM, MARA Negeri Johor, Jabatan Pendidikan Negeri 



Johor dan Sekretariat Parlimen. Program sebegini adalah bukti 

bahawa kerajaan dan agensi MARA serius dalam memperkasa 

generasi muda Johor melalui TVET. 

 

29. Marilah kita bersama-sama menjadikan TVET sebagai pilihan utama, 

MARA sebagai pemangkin kecemerlangan, Johor sebagai peneraju 

pembangunan dan Malaysia sebagai sebuah negara maju yang 

didukung oleh rakyat yang berilmu, berkemahiran serta berdaya saing 

di persada dunia. 

 

30. Dengan lafaz Bismillahirrahmanirrahim, saya dengan penuh sukacita 

merasmikan Program Jelajah TVET MARA Peringkat Negeri Johor 

tahun 2026. 

 

SEKIAN. WABILLAHI TAUFIK WALHIDAYAH, ASSALAMUALAIKUM 

WARAHMATULLAHI WABARAKATUH.  

 

 

 

 

 

 

 



PENERIMA MANFAAT PROGRAM & BANTUAN YPM NEGERI JOHOR 

1. TAHUN 2025 

BIL PROGRAM JUMLAH (RM) JUMLAH PELAJAR 

1 TUISYEN PINTAR YPM 480,000.00 1,200 

2 USAHAWAN DIGITAL 27,000.00 400 

3 SELANGKAH KE UNIVERSITI 20,250.00 350 

4 
PROGRAM PEMBANGUNAN 

KECEMERLANGAN INSAN (PKPI) 
107,250.00 1,150 

5 PROGRAM LATIHAN & KEPIMPINAN YPM 8,200,000.00 31,653 

6 SKIM DANA EHSAN PENDIDIKAN 66,600.00 43 

7 SKIM BANTUAN PERSEKOLAHAN 160,000.00 1,734 

8 SKIM ANAK ANGKAT 250,200.00 143 

JUMLAH KESELURUHAN 9,311,300.00 36,673 

 

2. TAHUN 2026 (SETAKAT JUN) 

BIL PROGRAM JUMLAH (RM) JUMLAH PELAJAR 

1 TUISYEN PINTAR YPM  360,000.00 900 

2 SELANGKAH KE UNIVERSITI 20,250.00 350 

3 
PROGRAM PEMBANGUNAN 

KECEMERLANGAN INSAN (PKPI) 
293,500.00 1,440 

4 PROGRAM PENINGKATAN PENDAPATAN 110,000.00 11 

5 PROGRAM LATIHAN & KEPIMPINAN YPM 8,200,000.00 30,000 

6 SKIM DANA EHSAN PENDIDIKAN 15,000.00 6 

7 SKIM BANTUAN PERSEKOLAHAN 141,400.00 200 

8 SKIM ANAK ANGKAT 165,600.00 95 

JUMLAH KESELURUHAN 9,305,750.00 33,002 

 


